
ҚАЗІРГІ ҚАЗАҚСТАНДАҒЫ ҚАЗАҚТАРДЫҢ КӨПҚЫРЛЫ ДІНИ 
БІРЕГЕЙЛІКТЕРІ: ИСЛАМ МЕН ДӘСТҮРЛІ МӘДЕНИ МҰРА 

АРАСЫНДА

А. Алтайқызы

АҢДАТПА
Бұл ғылыми мақала Қазақстандағы қазіргі қоғамдық дискурсты исламның 
қазақ ұлттық бірегейлігін қалыптастырудағы рөлі тұрғысынан талдайды. 
Соңғы жылдары қызу талқыланған ақпараттық кейстерді талдау негізінде 
қазақ тұрғындары арасында туындаған дін мәселелері жөніндегі 
пікірталастың бағыттары қарастырылады. Негізгі пікірлер күнделікті 
тілде ислам терминологиясын қолдану, діни киім кию, Қазақстан 
мұсылмандары діни басқармасының қызметі мен «childfree» ұғымы, 
полигамияға қатысты көзқарастар, сондай-ақ діни қайраткерлер мен 
интернет қолданушыларының қоғамдық реакция тудырған мәлімдемелері 
төңірегінде өрбиді. Аталмыш мәселелерді талқылау діни шеңберден 
әлдеқайда асып, тіл, дәстүрлі мәдениет, отбасылық құндылықтар, әйел 
құқықтары, сөз бостандығының шекаралары және зайырлы мемлекет 
қағидалары сияқты кең ауқымды тақырыптарды қамтитыны көрсетілген.
Қоғамдық дискурсты талдау негізінде қазіргі қазақ қоғамы мүшелерінің 
ислам мен оның ұлттық бірегейлік құрылымындағы рөлі жөніндегі 
дүниетанымдарының шартты типологиясы ұсынылды. Тұжырымдай келе, 
қазақ қоғамында көзқарастар спектрінің алуандылығы көрсетілді. Олар 
діни фундаментализмнен айқын зайырлылыққа дейінгі әртүрлі санаттарды 
қамтиды, ал олардың арасындағы ұқсастықтар мен айырмашылықтар 
қоғамдық пікірталастың нақты тақырыбы мен мәселесіне байланысты 
өзгермелі екені анықталды. Исламның рөліне қатысты туындаған 
пікірталастар посткеңестік трансформация контекстінде ұлттық болмысты 
қайта пайымдау үдерісін және исламдық мұра, дәстүрлі қазақ мәдениеті 
мен зайырлы мемлекет құндылықтары арасындағы тепе-теңдікті іздеуді 
көрсетеді.

Түйін сөздер: көпқырлы діни бірегейліктер, қазіргі Қазақстан, ислам, 
дәстүрлі мәдени мұра, тәңіршілдік, дәстүр.

Множественные религиозные идентичности казахов в современном Казахстане: 
между исламом и традиционным культурным наследием

Аннотация. Научная статья посвящена анализу современного общественного дискурса в Казахстане 
о роли ислама в формировании казахской идентичности. На основе анализа общественно значимых 
информационных кейсов последних лет рассматриваются основные направления полемики, возникающей 
среди казахского населения по вопросам религии. Основные дискуссии связанны с использованием 
исламской терминологии в повседневной речи, ношением религиозной одежды, деятельностью Духовного 
управления мусульман Казахстана и отношением к концепции «childfree», многоженству, а также публичными 
высказываниями религиозных деятелей и интернет-пользователей, вызвавшими широкий общественный 
резонанс. Показано, что обсуждение данных вопросов выходит далеко за рамки религиозной проблематики 
и затрагивает более широкий круг тем, такие как язык, традиционная культура, семейные ценности, права 
женщин, границы свободы выражения мнений и принципы светского государства.

На основании анализа общественного дискурса предложена условная типология мировоззренческих 
позиций представителей современного казахского общества по отношению к исламу и его роли в структуре 
национальной идентичности. Сделан вывод, что казахское общество характеризуется существованием 
широкого спектра взглядов: от религиозного фундаментализма до выраженного секуляризма, при этом 
границы между ними остаются подвижными и зависят от конкретного предмета и темы общественных 
дебатов. Показано, что продолжающиеся споры вокруг роли ислама отражают процесс переосмысления 
национальной идентичности в контексте постсоветской трансформации и поиска баланса между исламским 
наследием, традиционной казахской культурой и ценностями светского государства.

Ключевые слова: множественные религиозные идентичности, современный Казахстан, ислам, 
традиционное культурное наследие, тенгрианство, традиция. 

Multiple Religious Identities of Kazakhs in Contemporary Kazakhstan: 
Between Islam and Traditional Cultural Heritage

Abstract. This academic article analyzes contemporary public discourse in Kazakhstan regarding the role of 
Islam in shaping Kazakh identity. Based on an analysis of socially significant information cases from recent years, it 
examines the main lines of debate arising among the Kazakh population on religious issues. The main debates revolve 
around the use of Islamic terminology in everyday speech, the wearing of religious attire, the activities of the Spiritual 
Administration of Muslims of Kazakhstan, and attitudes toward the concept of “childfree” living and polygamy, as well 
as public statements by religious figures and internet users that have sparked widespread public reaction. It is shown 
that discussions of these issues extend far beyond religious matters and touch upon a broader range of topics, such 
as language, traditional culture, family values, women’s rights, the limits of freedom of expression, and the principles 
of a secular state.

Based on an analysis of public discourse, a tentative typology of the worldviews held by members of contemporary 
Kazakh society regarding Islam and its role in the structure of national identity is proposed. It is concluded that 
Kazakh society is characterized by a wide spectrum of views, ranging from religious fundamentalism to pronounced 
secularism, with the boundaries between them remaining fluid and dependent on the specific subject and topic of 
public debate. It is shown that the ongoing debates surrounding the role of Islam reflect the process of rethinking 
national identity in the context of post-Soviet transformation and the search for a balance between Islamic heritage, 
traditional Kazakh culture, and the values of a secular state.

Keywords: Multiple Religious Identities, Contemporary Kazakhstan, Islam, Traditional Cultural Heritage, Tengrism, 
Tradition.

Кіріспе

Соңғы жылдары Қазақстанда, дәлірек 
айтқанда қазақ халқы арасында, тарихи 
контексте және қазіргі қазақ бірегейлігінің 
қалыптасу үдерсінде исламның үлгісі мен 
орны туралы қоғамдық пікірталастар жиі 
туындап отырады. Бұл әдетте айқын діндар 
мұсылмандар мен номиналды немесе за-
йырлы мұсылмандар, сондай-ақ қоғамның 
діндар емес бөлігі арасында әртүрлі, кейде 
тіпті мүлдем қарама-қайшы дүниетанымдық 
ұстанымдар  болғандықтан, қоғамдық 
пікірлер қақтығыстары орын алады. 

Осыған орай, бұл ғылыми мақалада 
автор соңғы 2-3 жылдар көлемінде 
қазақстандық онлайн желілерде резонанс 
тудырған діни уақиғаларға талдау жасайды. 
Осы кейстердің негізінде исламның орны ту-
ралы пікірталастардың табиғаты анықталып, 
қазақ қоғамында бүгінгі күні кездесетін діни 
бірегейлік сипаттарын бірқатар санаттарға 
бөліп қаратыруға талпыныс жасалады. 

Сонымен қатар, қазіргі заманғы паганизм 
көріністерін анықтау мақсатында  Майкл
Стрмискидің, Майкл Йорктің, Марлен 
Ларуэльдің, Физули Баят пен Хақтан Қаплан-
ның зерттеулері қарастырылады және 
Қазақстандағы неотәңіршілдіктің белгілері 
айқындалады.

Әдіснама

Ғылыми мақалада ислам мен дәстүрлі 
мұра арасындағы қазіргі Қазақстандағы 
қазақтардың көпқырлы діни бірегейліктерін 
анықтау мақсатында қоғамдық пікірге, 
дәлірек айтқанда, соңғы жылдары халық ара-

сында кеңінен талқыланған діни уақиғалар 
мен мәселелерге дискурс-талдау жасалды. 
Олардың қатарында мұсылмандық дәстүрге 
сәйкес амандасу, ислами имиджге сәйкес 
киіну және одан танымал адамдардың 
бас тартуы, баланы жоспарлауға қатысты 
мүфтияттың жасаған пәтуасы, зайырлы от-
басы және діни  неке, сондай-ақ ұлттық 
құндылықтарға тіл тигізді деп айыпталған 
қылмыстар сияқты мәселелер бар. 

Бұл талдаудың қорытындылары негізінде 
жіктеу әдісін қолдану арқылы бүгінгі 
қазақтардың діни бірегейліктерінің түрлерін 
анықтауға талпыныс жасалды. Олар 
фундаменталистік діни көзқарастағы діндар 
мұсылмандар, ұстамды көзқарастағы діндар 
мұсылмандар, номиналды мұсылмандар, 
ұстамды діндар емес қазақтар, агностик-
тер мен либералды бағыттағы қазақтар, 
радикалды атеистер және шартты түрде 
дәстүршіл деп сипаттауға болатын адамдар 
деген санаттарға бөлініп, әрқайсысына си-
паттама жасалды. 

Қазақстанда соңғы жылдары  
ақпараттық кеңістікте резонанс 

тудырған діни уақиғаларды талдау

Тарихи контексте және қазіргі қазақ 
бірегейлігінің қалыптасу үдерсінде исламның 
үлгісі мен орны туралы бұл дискурс көбінесе 
әлеуметтік желілерде байқалады, яғни 
қазақстандық онлайн пайдаланушылар ара-
сында ақпараттық пікірталастар түрінде 
өтеді. Бұл пікірталастар аясында мұсылман 
әйелдерінің сыртқы бейнесіне, сондай-ақ 
күнделікті сөйлеуде ислам терминология-
сын қолдануға бағытталған.

Алтайқызы А. 

Сонымен қатар, қазақ қоғамының 
белгілі бір бөлігі мұндай өзгерістерді қазақ 
мәдениеті мен оған тән ерекшелігінің 
дәстүрлі түсініктеріне ықтимал «қауіп» 
ретінде қабылдайды, бұл процестерді 
«арабтану» деп атау да жиі кездеседі. Он-
лайн пікірталастар тек цифрлық платфор-
малардағы қарапайым қатысушылар ара-
сында ғана емес, сонымен қатар кейбір 
мәселелерде осы талқылаулардың ныса-
нына немесе субъектісіне айналатын қоғам 
көшбасшылары, мәдениет қайраткерлері, 
ірі бизнес өкілдері және Қазақстан мұсыл-
мандары діни басқармасының қызметкер-
лері арасында да өрбиді.

Соңғы жылдары көпшіліктің назарын 
ерекше аударған және жоғарыда сипат-
талған үрдістерді дәлелдейтін бірнеше мы-
салды қарастырсақ:

2025 жылдың сәуірінде ірі құрылыс 
холдингі BI Group компаниясының басшы-
сы Айдын Рахымбаев әлеуметтік желілерде 
қазақ тілінде сәлемдесудің үлгілерін қолдану 
туралы бірқатар жазбалар [1] жариялады. 
Жарияланған материалдарға сәйкес, автор
кеңінен қолданылатын «сәлем» және «асса-
лаумағалейкум» амандасу түрлерін еврей 
және араб тілдерінен шыққан деп мәлімдеп, 
оларды шынайы қазақ тіліндегі «армысыз» 
және «аман-есенсіз бе» тіркес-терімен ал-
мастыруды ұсынды. Бұндай ұсыныс пен 
бастама айтарлықтай қоғамдық наразылық 
тудырды. Діни қауымдастықтың бір бөлігі 
бұл пікірді қалыптасқан ислам дәстүрлері 
мен олардың қазіргі заманғы қазақ мәде-
ниетіндегі рөлін жоққа шығару немесе 
қайта қарау әрекеті ретінде қабылдады.

Діни мазмұнда контент таратып, осы 
бағыттағы имиджге сәйкес киім үлгісін 
сақтап келген миллиондаған оқырманы бар 
бірқатар қазақстандық блогерлер  2025-
2026 жылдары орамал тағудан жария түрде 
бас тартты [2, 3, 4]. Инфлюенсерлердің 
өздері бұл шешімдерін жеке дағдарыспен, 
эмоционалдық күйзеліспен және қоғамдық 
қысым мен діни тақырып төңірегіндегі 
тұрақты туындап отыратын «даудан» шар-
шаумен байланыстырды. Мұндай жария 
түрде діни киімнен бас тарту оқиғалары 
қазақстандық қоғамдық пікір кеңістігін екі 
қарама-қарсы тарапқа бөлді, дін мен діни 
сәйкестік мәселелері бойынша пікірлердің 
поляризациясына одан әрі ықпал етті.

2026 жылдың 23 маусымында Қазақстан 
мұсылмандары діни басқармасы өзінің рес-

ми веб-сайтында «childfree» ұғымы ислам 
құндылықтарына қайшы келетінін, отба-
сы институтын әлсірететінін және ұлттың 
болашағына кері әсер ететінін мәлімдейтін 
пәтуа [5] жариялады. Бұған қатысты да 
қоғамдық пікірталаста қарама-қайшы ұста-
нымдар пайда болды: халықтың зайырлы 
бағыттағы өкілдері мүфтиятты жеке таңдау 
мен жеке өмірге араласты деп айыптады.

Сонымен қатар, қоғамда полигамия 
және «тоқал институты» төңірегіндегі  тақы-
рыптар үнемі талқыланып, бұдан туын-
дайтын әртүрлі өзекті мәселелер өрбиді. 
Қоғамның кейбір мүшелері бұл тәжірибені 
діни нормалар арқылы ислам тұрғысынан 
заңдастыруға тырысады, яғни отбасылық 
қарым-қатынастың әлеуметтік әдепке сай 
модельдердің бірі және әйел мен еркек 
арасындағы одақтың түрі ретінде қарас-
тырады. Ал басқа тараптағылар мұндай 
тәжірибелер әйел құқықтары, гендерлік 
теңдік және мемлекеттің зайырлы сипаты 
туралы қазіргі заманғы түсініктерге қайшы 
деп санайды.

Дегенмен, кейбір жағдайларда қоғамдық 
көзқарастардың конфронтациясы онлайн 
талқылаумен шектелмей, бұдан күрделі 
нәтижелерге ұласады. Мысалы, 2026 
жылдың наурыз айында танымал сопы 
шейхтерінің бірі (оның ізбасарлары «пір» 
деп атайды), Нақшбанди тариқатының 
өкілі Құрбанәлі Ахмедов журналист Жа-
нар Байсеміздің [6] YouTube арнасындағы 
сұхбатынан кейін «көп әйел алу, сондай-
ақ өзінің некелескен жұбайымен сөзге 
келіспеген кезде жасаған шешімі» туралы 
айтқан сөздеріне байланысты қоғамдық 
жанжал тудырды. Бұл уақиғаға байланы-
сты тіпті Қазақстан мұсылмандарының 
діни басқармасы уағызшының ресми діни 
қызметкерлермен ешқандай байланы-
сы жоқ деп мәлімдеме жасауға мәжбүр 
болды. Оған қоса, Құрбанәлі Ахмедов Ал-
маты қалалық полиция департаментімен 
әкімшілік жауапкершілікке тартылып, 
айыппұл салынды [7].

Сонымен қатар, жекелеген желіде 
айтылған жария сөздер тек қоғамдық 
наразылыққа ғана емес, сонымен қатар 
қылмыстық жауапкершілікке де әкелген 
кейстер болды. Мәселен, 2026 жылдың 
маусым айында Ақтөбе қалалық соты Азат 
Қонысты «домбыра» туралы жария сөздері 
үшін 3,5 жылға бас бостандығынан айыру 
туралы үкім шығарды [8]. Тағы бір мысал 

Қазіргі Қазақстандағы қазақтардың көпқырлы діни бірегейліктері...

– TikTok блогері Ербол Рүстемұлы «Наурыз 
мерекесі харам» деп мәлімдеген бейнежаз-
ба жариялағаннан кейін қамауға алынды [9].

Тағы бір оқиға Түркістан облысының 66 
жасар тұрғынының тойда діни уағыз жа-
сауымен байланысты. Оның әйелдер мен 
басқа да әлеуметтік мәселелер бойынша аса 
оңшыл бағыттағы айтқан сөздері қоғамда 
ерекше наразылық тудырып, әлеуметтік 
желілерде кеңінен тарады. Сол себепті құқық 
қорғау органдары бұл жағдайға араласуға 
мәжбүр болды. Осылайша, қылмыстық 
кодекстің 174 бабы бойынша діни және 
әлеуметтік алауыздықты тудырды деген 
айыппен тұтқындалды [10]. Орын алған 
жағдай Қазақстандағы қоғамдық пікірдің 
алуандығын және діни көзқарастардың 
кешенділігін тағы да айшықтады. Бір тарап 
қария жастағы адамды сөгу дұрыс емес деп 
есептесе, басқа топтар айыппұл жеткілікті 
немесе қылмыстық жауапкершілікке тарты-
лу керек деген әртүрлі ойларды білдірді. Бұл 
мәселе мұсылмандардың имиджі мен ислам 
құндылықтарына қатысты болғандықтан 
Қазақстан мұсылмандары діни басқармасы 
да әлеуметтік желілерде мәлімдеме жа-
сады. Мүфтият діни тақырыптарға келген-
де ресми қызметтегі білікті ғалымдардың 
түсіндірмелеріне ғана сүйеніп, қоғамның 
ауызбіршілігін сақтауға шақырды [11].

Қазақ қоғамындағы бұл феноменді, жал-
пылай алғанда, посткеңестік бірегейліктің 
қалыптасуы және исламның бұл үдерістегі 
рөлінің анықталуы барысында ислам мен 
дәстүрлі мәдени мұра арасындағы тепе-
теңдікті қазақ халқының идеологиялық 
ізденісі деп  түсіндіруге болады. Бұл қазақ-
тардың бірнеше буыны басқа тарихи және 
саяси жағдайда қалыптасқандығымен бай-
ланысты, ол заманда және ортада діни 
тәжірибелер мен құндылықтар әлеумет-
тік өмірден ығыстырылып, басқа идеоло-
гиялық нұсқаулармен алмастырылды. Соны-
мен қатар, дәстүрлі өмір салты түбегейлі 
өзгерістерге ұшырады, ал этникалық 
қазақтардың айтарлықтай бөлігі «советтен-
діру» үдерсі барысында ана тілін меңгеруден 
жартылай немесе толықтай айырылды. Бұл 
құбылыстың тарихи-теориялық негіздері 
отандық дінтанушылардың еңбектерінде де 
талданады. Атап айтқанда, Ж. Тұрғанбаева 
мен әріптестерінің зерттеуінде [12] дәл 
осы посткеңестік трансформация үдерісі 
– исламдық бірегейліктің кеңестік дәуірде 
ығыстырылуы мен тәуелсіздік алғаннан 

кейінгі қайта жаңғыруы – теориялық тұрғы-
дан негізделіп, дінді ұлттық болмыстың ажы-
рамас құрамдас бөлігі ретінде қайта пайым-
дау қажеттігі көрсетілген.

Қазіргі уақытта қазақ қоғамы әртүрлі 
идеалдар мен дүниетанымдарға сүйене оты-
рып, ұлттық бірегейліктің заманауи тұжы-
рымдамасын пайымдау және қайта құру
үдерісінде. Қоғамның белгілі бір сегменті 
үшін діни және рухани құндылықтар олар-
дың дүниетанымының негізгі қағидаттары 
болып табылады. Осыған байланысты олар 
исламды өздерінің жеке ерекшелігі мен 
тұлғасының ажырамас элементі ретінде 
қабылдайды. Өз кезегінде, қазақ халқының 
тағы бір бөлігі, ең алдымен, ұлттық бірегей-
лігінің басты іргетасы ретінде қазақ тілінің, 
этникалық дәстүрлердің және мәдени мұра-
ның маңыздылығына айрықша мән береді.

Жоғарыда аталған тараптар арасында
қазіргі заманғы қазақ бірегейлігінің қалып-
тасуында исламның орны туралы көзқарас-
тар құбылып отырады, әртүрлі спектрлерді 
қамтиды және әртүрлі идеологиялық ұста-
нымдар арқылы көрініс тапқан. Бұл ұста-
нымдар мен көзқарастарды ескеріп, шартты 
түрде оларды келесідей жіктеуге болады:

- Фундаменталистік діни көзқарастағы 
діндар мұсылмандар – бұл санат өкілдері 
көбінесе бірқатар жергілікті мәдениетке 
тән дәстүрлерді сынға алады, исламдық 
бірегейлікке этникалық немесе азаматтық 
сәйкестіктерге қарағанда басымдық береді; 

- Ұстамды көзқарастағы діндар мұсыл-
мандар – әдетте, діни және этникалық 
болмысты бір-біріне қарсы қоймай, өзара 
ұштастыруға / үйлестіруге тырысады;

- Номиналды мұсылмандар – діни 
қағидаларды ішінара орындайды, алайда 
күнделікті тұрмыста көбіне этникалық, за-
йырлы немесе азаматтық сәйкестілікке пен 
болмысқа сүйенеді;

- Ұстамды діндар емес қазақтар – 
әдетте дін мәселелерінде бейтараптылық 
көрсетеді, нақты бір діни немесе дінге қарсы 
бағыт-бағдарын ашық көрсетпейді;

- Агностиктер мен либералды бағыттағы 
қазақтар – айқын бір діни бірегейлікті 
(сәйкестілікті) ұстанбаса да, Құдайдың бар 
екенін жоққа шығармайды, бірақ діндар-
лықтың жария түрде көрсетілуіне және кон-
серватизмге жиі сыни көзбен қарайды;

- Радикалды атеистер – қазақ мәдениеті 
мен дүниетанымының қалыптасуындағы ис-
лам мұрасының маңызын жоққа шығарады;  

Алтайқызы А. 

- Шартты түрде дәстүршіл деп сипаттауға 
болатын адамдар – бұл ерекше категория, 
оның өкілдері консервативті көзқарастарды 
ұстанады, алайда қоғамда діндарлық пен 
діншілдіктің күшеюін сынайды. Соны-
мен бірге, либералдық және «батыстық» 
құндылықтарды негативті қабылдай оты-
рып, дәстүрлі қазақ мәдениеті мен ұлттық 
әдет-ғұрыптарды сақтауға басымдық береді. 
Бұған қоса, кейбіреулері қазақ тарихындағы 
және болмысындағы исламның орнын 
мойындамай, қазақ халқының өзіндік ерек-
ше табиғаты мен дүниетанымы бар деп 
есептейді.

Бұл типологияның шартты әрі жалпы-
лама екенін атап өткен жөн. Себебі соңғы 
жылдардағы қоғамдық дискурсты тал-
дау дінге және исламның рөліне деген 
көзқарастың нақты тақырыпқа, контекстке 
және қарастырылып жатқан мәселеге бай-
ланысты айтарлықтай өзгеріп отыратынын 
көрсетеді. Осыған байланысты, жоғарыда 
аталған санаттар арасында нақты шека-
ра сызып, әрдайым әрқайсысына айқын 
анықтама беру мүмкін бола бермейді, 
өйткені әр топ өкілдерінің пайымы мен 
көзқарастары талқыланатын мәселеге 
қарай бір-бірімен сәйкес немесе қарама-
қарсы келіп және өзгеріп отыратынын 
байқауға болады. Бұл құбылыс қазіргі қазақ 
халқының діни болмысы көпқырлы, үдемелі 
әрі күрделі сипатқа ие екенін айғақтайды.

Қазіргі заманғы паганизм және 
Қазақстандағы неотәңіршілдіктің 

көріністері

Бір бірегейліктің өкілдері арасында же-
келеген мәселелер бойынша қарама-қайшы 
ұстанымдардың кездесуінің айқын көрінісі 
мен дәлелі ретінде соңғы уақытта жиі ту-
ындайтын «тәңіршілдік» мәселесін айтуға 
болады. Жалпы қазіргі бірқатар мемлекет-
терде паганизм көзқарастарының қайта 
жанданып, ерекше субмәдениет ретінде 
таралуы байқалады. Неопаганизмнің «Нью 
Эйдж (New Age)» [13] қозғалысымен бай-
ланысы да жиі кездеседі. Себебі бұл ағым 
мүшелері барлық діндерді біріктіру ке-
рек деп есептейді және әр елде жергілікті 
дүниетаным мен дәстүрлерге бейімделеді. 
Сонымен қатар, жаңа ғасыр идеясы астро-
логия, сиқыр мен психологиядағы ойларды 
да қамтиды, оккультизм мен эзотериканың 
элементтері де кездеседі. 

Неопаганизм идеялары туралы 90 жыл-
дар мен 2000 жылдардың басында белсенді 
зерттеулер жасалды. Мәселен, америкалық 
ғалым Майкл Стрмискидің өңдеуімен 2005 
жарияланған «Әлемдік мәдениеттердегі 
қазіргі заманғы паганизм: салыстырмалы 
көзқарастар» [14] атты ұжымдық моногра-
фия ХХ ғасырдың аяғы мен ХХІ ғасырдың 
басы аралығына тән гетерогенді әлеуметтік-
мәдени және діни құбылыс ретінде неопа-
ганизм феноменіне салыстырмалы талдау 
жасайды. Авторлар постмодерн үдерістері 
аясында антропологиялық, әлеуметтанулық 
және дінтанулық тәсілдер аясында 
қарастырып, неопаганизм қозғалыстарын 
былай  жіктейді: 

1) Эклектикалық немесе әмбебап 
неопаганизм – негізінен англо-американдық 
аймақта таралған (викка, неодруидизм). 
Бұл түрі жеке рухани ізденістерге, 
экоцентризмге, либералдық құндылықтарға 
және феминистік дискурсқа бағытталған.

2) Реконструкциялық немесе этноұлттық 
неопаганизм – Орталық және Шығыс Еуропа 
аймақтарына тән (Балтық, славян және 
скандинавиялық қозғалыстар). Ол христиан-
дыққа дейінгі байырғы культтерді қалпына 
келтіру әрекеттеріне негізделген және 
ұлттық бірегейлікті жаңадан қалыптастыру, 
тарихи «түптамырды» іздеу және мәдени 
негіздерді қорғау үрдістерімен тығыз 
байланысты.

Бұлай жіктелуді зерттеушілер саяси 
өлшем және радикализм арасындағы неопа-
ганизмнің амбивалентті саяси болмысымен 
түсіндіреді. Яғни батыстық сегментте 
солшыл-либералды және экологиялық 
синкретизм таралған болса, шығыс 
еуропалық реконструкционизм көбінесе 
этноұлтшылдықпен байланысты, оның 
радикалды түрлерінде аса оңшыл саяси 
идеологиялар кездеседі. Авторлар кейде 
паганизмдік өткенді романтизациялауды 
қолдану арқылы радикалды топтар 
әлеуметтік оқшаулану мен этносаралық 
немесе дінаралық қақтығыстарды қоздыру 
үшін пайдаланады деп санайды.

Сондай-ақ, ғалымдар қазіргі паганизмнің 
жандануын зайырлылыққа, урбанизацияға 
және жаһандық жеке бірегейлік дағдары-
сына реакция ретінде туындауымен байла-
ныстырады. Архаикалық үлгілерге оралу 
және неопаганизмдік бірегейліктерді қайта 
құру дәстүрлі институттардың ыдырауы 
дәуірінде қорғаныс механизмі және балама 

Қазіргі Қазақстандағы қазақтардың көпқырлы діни бірегейліктері...

мағына қалыптастыру жүйесі ретінде 
түсіндіріледі. 

Ал Майкл Йорк «Паганизм теологиясы: 
паганизм әлемдік дін ретінде» [15] еңбегінде 
пұтқа табынушылықты әлемдік дін ретінде 
қарастырады. Ол 2000 жылдардың басын-
дағы пұтқа табынушылықты қытай халық 
діні, синтоизм, тайпалық діндер және 
Батыстағы неопаганизм сияқты формаларда 
кездеседі деп сипатайды. Оның пікірінше, 
бұл дәстүрлердің ізбасарлары өздерінің 
сенімдері мен тәжірибелерін сипаттау 
үшін «паганизм» терминін қолданбаса да, 
Йорк оларды «паганизмге» тән белгілері 
мен түсініктері болғандықтан осы атауға 
сай келеді. Ол бұл белгілерді сипаттап, 
басқа діндердегі діни мінез-құлықты 
зерттеу мақсатында негізгі әлемдік діндерді 
зерттейді. Автор олар пұтқа табынушылыққа 
жатпаса да, паганизмнің элементтері 
кездеседі деп есептейді. Әсіресе буддизм 
мен индуизмге ерекше назар аударады. 
Оның тұжырымына сәйкес, паганизм 
теологиясы оны әлемдік дін ретінде бекітеді, 
яғни дін, мінез-құлық және теология ретінде 
қарастырады. 

Қазіргі Қазақстан үшін «неотәңіршілдік» 
[16] осы  жаһандық үрдістің бір бөлігі 
десек болады. Сонымен қатар, Майкл 
Стрмискидің жасаған жіктемесіне сәйкес 
эклектикалық немесе әмбебап неопаганизм 
мен реконструкциялық немесе этноұлттық 
неопаганизмнің екеуінің де белгілері 
кездеседі. Сол себепті қазақстандық пага-
низмде англо-американдық либерализм-
ге де және  еуропалық тарихи түптамыр 
ізденісіне де тән сипаттамалар бар. 

Қазақстан мен Орталық Азиядағы 
тәңіршілдік туралы Марлен Ларуэль бірқатар 
мақалалар жариялаған: «Діни жаңғыру, 
ұлтшылдық және «дәстүрді құрастыру»: 
Орталық Азия мен Татарстандағы саяси 
тәңіршілдік» [17], «Тәңіршілдік: Орталық 
Азияның рухани тамырлары ізденісінде» 
[18]. Ларуэльдің пікірінше, посткеңестік 
тәңіршілдік пайда болуын ұлттық бірегейлік 
ізденісімен, ұлтшылдықпен және этникалық 
болмыспен байланысты. Оның өкілдері 
өткенді ұлттық дәстүрлер арқылы қайтадан 
қалыптастыруға ұмтылады. 

Сондай-ақ, тәңіршілдік идеялары 
Орталық Азия шеңберінен шығып, Түркия 
мен Әзербайжан сияқты елдерде де 
кездесетінін айтуға болады. Мәселен, ол 
туралы Физули Баят пен Хақтан Қапланның 

«Тәңіршілдіктің ежелгі түрік сенім жүйесінен 
қазіргі дәуірге дейінгі теологиялық транс-
формациясы және оның мәдени өзара 
әрекеттесуі» [19] атты мақаласында талда-
нады. Ғалымдар пәнаралық тәсіл арқылы 
тәңіршілдіктің тарихи трансформация-
сы мен постислами түрік мәдениетіндегі 
сабақтастығын зерттейді. Олардың тұжыры-
мына сәйкес тенгризмді архаикалық сенім 
сарқыншағы деп түсіну қате, ол – ауқымды 
теологиялық парадигма және космология, 
саяси легитимділік, этикалық қағидалар 
мен ежелгі түркі қоғамдарындағы киелілік 
дүниетанымын біріктіреді. Авторлар ис-
ламды қабылдағаннан кейін тәңіршілдік 
жоғалмады, ол фольклорде, халық сенім-
нанымдарында, ғұрыптық тәжірибелерде 
және әлевит-бекташ дәстүрлерінде сақтал-
ған деп санайды. Тенгризм түрік мәдени 
жадында және халықтық діни тәжірибеде 
динамикалық теологиялық парадигма 
ретінде қызметін жалғастыруда. 

Ғалымдардың пікірінше, әлевит-
бекташ нефестерінде (әндерінде) және 
рәсімдік тәжірибелерде айқын көрініс 
тапқан киелілікті табиғат тұрғысынан 
түсіну, адам, ғалам және Құдай арасындағы 
көлденең қарым-қатынас моделі және 
ғарыштық әділеттілік ұғымы тәңіршілдік 
дүниетанымына таңқаларлықтай ұқсас. 
Бұл дәстүр – тек исламды бейортодоксал-
ды интерпретациялау ғана емес, ислам тілі 
мен символизмі арқылы тәңіршілдікті қайта 
түсіндіру кеңістігі деп есептейді. Осы тұрғыда 
әлевит-бекташ дәстүрі ежелгі түркі діни 
ойының тарихи тереңдігі мен көп қырлы 
құрылымын түсінудің «кілтін» ұсынады.

Физули Баят пен Хақтан Қапланның 
түрік және әлевит-бекташ дәстүрі аясында 
тәңіршілдіктің белгілерін талдағаны қазақ 
халқының тарихи діни жадын түсінуде 
де көп нәрсені түсіндіреді және бірқатар 
ұқсастықтардың барын көрсетеді. Мәселен, 
Ясауи сопылық ілімі ислам дүниетанымына 
негізделгенімен, жергілікті дәстүрмен 
ұштасып келгені белгілі. Сонымен қатар, 
қазақ халқының рухани дәстүрлері мен 
тәжірибелеріне діни синкретизм тән. Алай-
да қазіргі Қазақстандағы тәңіршілдіктің бол-
мысы өзгеше. Оны төменде неотәңіршілдік 
деген атаумен тоқталамыз.

Қазақстандық неотәңіршілдіктің нақты 
тұжырымдамасы белгісіз. Оның ізбасарлары 
әртүрлі анықтама беруі мүмкін және әр 
адам өз бетінше түсінеді. Алайда, ортақ 

Алтайқызы А. 

бір діни ұйымға айналып қызмет ету-
ге тырысады. Мәселен, 2024 жылдың 29 
наурызында Алматы қаласында шаман 
және тәңіршілдердің алғашқы құрылтайы 
өтті [20]. Іс-шараның ұйымдастырушы 
Қазақстандағы тәңіршілдіктің белсенді 
мүшесі болып табылады. Оның пікірінше, 
Қазақстанда тәңіршілердің саны біз 
ойлағаннан әлдеқайда көбірек. Егер саналы 
тәңіршілдердің саны  20% жуықтап қалса, 
тұсау кесу, жеті шелпек пісіру, қырқынан 
шығару, ас беру және бет ашар жасау 
арқылы тәңіршілдіктің дәстүрлерін орындап, 
осы дүниетанымға сәйкес бейсаналы өмір 
сүреді деп есептейді. Ал аталмыш жылдың 
24 тамызында тәңіршілдік ағымының 
белсенділері ePetition платформасы арқылы 
оны ресми діндердің бірі ретінде тіркеу ту-
ралы петиция жариялады [21]. Бірақ қажетті 
қолтаңбалардың саны жиналмағандықтан, 
бұл бастама жүзеге аспады. 

Тәңіршіл қауымдастық мүшелері мен 
мұсылмандар арасында әртүрлі идеоло-
гиялық мәселелер бойынша даудамайлар 
жиі болады [22]. Көп жағдайда, тәңіршілдер 
мұсылмандарды либералды құндылықтарға 
қарсы болуын сынайды. Сонымен қатар 
мұсылман болғысы келмейтін қазақтар 
бар, оларда, бұған қарамастан, рухани 
тәжірибеге деген ізденіс пен  қажеттілік бар. 
Сондықтан мантралар оқу және чакралық 
тыныс алу сияқты ғұрыптарды жасайды. 
Осы орайда, тәңіршілдік ұлттық болмысты 
сақтауға көмектеседі деп есептейді. Яғни 
олар – атеист немеcе күпіршілер емес, 
ата-баба сенімін жалғастырушылар деген 
пікірде.

Қорытынды

Қорытындылай келе, соңғы жылдардағы 
қоғамдық дискурсты талдау қазіргі 
Қазақстандағы исламның тек діни ин-
ститут қана емес, сонымен қатар ұлттық 
бірегейлікті қайта қарастырумен байланы-
сты әлеуметтік және мәдени процестердің 
маңызды элементі екенін көрсетеді. 
Қоғамдық пікірде ең қызу талқыланатын 
тақырыптар – күнделікті тәжірибеге және 
бірегейліктің сыртқы белгілеріне қатысты 
мәселелер, яғни діндарлықтың сыртқы 
атрибуттары, ислам терминологиясын 
қолдану, дін қызметкерлерінің қоғамдық 
өмірдегі рөлі, отбасы институты, әйелдердің 
мәртебесі және ислам нормалары мен 

дәстүрлі қазақ мәдениеті мен мемлекеттің 
зайырлы қағидаттары арасындағы байла-
ныс төңірегінде өрбиді. Сонымен қатар, 
мұндай талқылаулардың айтарлықтай бөлігі 
діни мәселелерден де кеңірек ұғымдарды 
қамтиды. Мысалы, тіл, тарихи жад, ұлттық 
мәдениет, азаматтық бірегейлік және жа-
рия пікір білдірудің қоғамда қалыптасқан 
түсініктер мен құндылықтарға қарсы келмеу 
мәселелерін қозғайды.

Қарастырылған мысалдар қоғамдық пі-
кірталастың интернеттен кеңістігінен шы-
ғып,  мемлекеттік мекемелердің, Қазақстан 
мұсылмандары діни басқармасының, биз-
нес өкілдерінің, БАҚ және құқық қорғау 
органдарының қызметіне әсер етіп жатқанын 
көрсетеді. Кейбір жағдайларда қоғамдық 
наразылық әкімшілік немесе қылмыстық 
жауапкершілікке дейін апарады, бұл дін мен 
бірегейлікке қатысты мәселелердің жоғары 
әлеуметтік сезімталдығын көрсетеді.

Талдау, сонымен қатар, қазақ халқының 
исламға деген көзқарасын «діни – зайырлы» 
деген қарапайым дихотомияға сыйдыруға  
болмайтындығын айғақтайды. Қазіргі заман-
ғы қазақ қоғамы діндарлық дәрежесіне, 
исламның қоғамдық өмірдегі рөлін түсінуіне, 
ұлттық дәстүрлер мен зайырлы мемлекет 
қағидаттарына қатысты көзқарасына бай-
ланысты ерекшеленеді, осыған байланысты 
кең ауқымды идеологиялық ұстанымдардың 
әртүрлілігімен сипатталады. Сондай-ақ, 
бұл ұстанымдарға сәйкес анықталған топ-
тар арасындағы ортақ және қарама-қайшы 
көзқарастар бар және көбінесе қоғамда ту-
ындайтын тақырыптың нақты контекстіне 
байланысты өзгермелі болып келеді, бұл 
қазіргі заманғы қазақ бірегейлігінің көп 
қырлы сипаты мен күрделілігін көрсетеді.  

Жалпы алғанда, Қазақстандағы бұл 
дискурстар посткеңестік кезеңде ұлттық 
бірегейліктің жаңа моделін қалыптастырудың 
әлі де жалғасып келе жатқанын көрсетеді 
деген қорытынды жасауға болады. Ислам 
мұрасы, дәстүрлі қазақ мәдениеті, этникалық 
құндылықтар және қазіргі заманғы за-
йырлы мемлекет қағидаттары арасындағы 
қолайлы тепе-теңдікті іздеу – әлеуметтік 
трансформацияның негізгі бағыттарының 
бірі. Дәл осы үдеріс аясында исламның 
қоғамдық өмірдегі орны, сондай-ақ қазіргі 
заманғы қазақ болмысының мазмұны туралы 
жаңа идеялар қалыптасуда, бұл әлеуметтік, 
саяси және мәдени факторлардың әсерінен 
үнемі өзгеріп отыруы ықтимал.

Қазіргі Қазақстандағы қазақтардың көпқырлы діни бірегейліктері...

Қаржыландыру

Бұл мақала BR31714927 «Қазақстандық динами-
каның социеталды контекстіндегі көпқырлы біре-
гейлік пен қоғамдық консенсус: гибридті сын- 
қатерлер жағдайында азаматтық бірлік модельдерін 
іздеу» атты фундаменды ғылыми зерттеу жұмысы 
аясында Қазақстан Республикасы Ғылым және 
жоғары білім министрлігінің Ғылым комитетімен 
қаржыландырылған.

